Grand Hotel Paradis  (Ende)  

T. & M. D. Liauw
Annika
De Lack isch ab, de Glanz verblasst, das isch d Realität.


Es chan ned immer alles klappe, wiemers gern gha hätt.

Mona
Mer händ euses Beschti gä, händ gschuftet wie verruckt,


und ohni z murre d Reklamatione abegschluckt.

Johannes
Euses Kurhus isch emol es prächtigs Hotel gsi,


mit ’re Wertig uf Trivago vo 9,3


und sächs Schterne händ uf de Visitecharte prangt,


aber unterdesse gsänd mir, dass es nümme langt.

Johannes/Louis/Kolya/Ruben
Das isch’s Hotel gsi mit Name „Paradis". (ausgesprochen: „Paradi“)

Es isch nümme das wos früener mol isch gsi.


Dass es mit moderne Standards nüme ganz mithalte cha,


isch es Manko und do gnaged mir sit villne Johre dra. 


Was chönd mir defür wenn s Wätter ned mitspielt,


und d Landschaft d Wünsch vo eusne Gäscht nümm ganz erfüllt.

Yoemi
Mir sind nümme a de Spitze vo de Hotell’rie,

Ema
Aber döf ich schüch amerke, dass es do debi


jetzt defür en eigne Charme het, chumm und gnüss und lueg.

Laila
Und wenn niemer z vill erwartet, isch das sicher gnueg.
Nena
Mir händ zwar kei Schterne meh uf eusem Hotelschild,

und im Internet kä Pünkt me, das isch halb so wild,

denn für euses liebschte Hotel uf de ganze Wält,


lüchted Milliarde Schterne hoch am Himmelszält.

Alle Lampenfieberkinder
Das isch's Grand Hotel mit Name "Paradis". (ausgesprochen: „Paradi“)

Es isch immer scho die bescht Adrässe gsi.


Euses Kurhus mit de bsundere Familietradition,


isch bekannt im ganze Land für Luxus und Diskretion.


Sones Hotel isch e wahri Rarität,


und euse Name stoht für beschti Qualität.
